ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2022 ԹՎԱԿԱՆԻ ՀՈՒԼԻՍԻ 21-Ի N 1133-Լ ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ

1. Ընթացիկ իրավիճակը և իրավական ակտերի ընդունման  անհրաժեշտությունը.
1) Կառավարության 2022 թվականի հուլիսի 21-ի Հայաստանի Հանրապետության դատական և իրավական բարեփոխումների 2022-2026 թվականների ռազմավարությամբ (այսուհետ՝ Ռազմավարություն) ամրագրվել է, որ ներկայումս Հայաստանի Հանրապետության դատական համակարգը չունի միասնական էլեկտրոնային համակարգ, որի շրջանակներում հնարավոր կլինի կազմակերպել բոլոր դատական վարույթների իրականացումը: Առկա են մի քանի առանձին էլեկտրոնային գործիքներ, որոնք չեն կարող ապահովել դատավարության ամբողջ թվայնացումը, ինչի պայմաններում չի կարող արդյունավետ ներդրվել և գործել «Էլեկտրոնային արդարադատություն» միասնական կառավարման համակարգը: Հետևապես «Էլեկտրոնային դատարան» կառավարման միասնական համակարգի մշակումն ու ներդրումը հանդիսանում են առաջնային անհրաժեշտություն, ինչի իրագործումը հնարավորություն կընձեռի դատարանին և կողմերին վարույթի շրջանակներում իրականացվող դատական գործառույթները և դատավարական գործողությունները իրականացնել էլեկտրոնային եղանակով:
Ռազմավարությունից բխող գործողությունների ծրագրի (այսուհետ՝ Գործողությունների ծրագիր) 1-ին նպատակի 3-րդ գործողությամբ նախատեսվել է մշակել, ներդնել և գործարկել «Էլեկտրոնային դատարան» դատական գործերի էլեկտրոնային կառավարման միասնական համակարգի վարչական գործերով էլեկտրոնային մոդուլը, իսկ 4-րդ գործողությամբ՝  մշակել, ներդնել և գործարկել «Էլեկտրոնային դատարան» դատական գործերի էլեկտրոնային կառավարման միասնական համակարգի քրեական գործերով էլեկտրոնային մոդուլը: Վարչական գործերով էլեկտրոնային մոդուլ, մշակելու ներդնելու և գործարկելու կատարման ժամկետ է սահմանվել 2023 թվականի 4-րդ եռամսյակը, իսկ քրեական գործերով էլեկտրոնային մոդուլի համար՝ 2024 թվականի 2-րդ եռամսյակը:
Ներկայումս Արդարադատության նախարարության կողմից զուգահեռաբար իրականացվում են տարբեր մասնագիտացման գործերով դատավարությունների թվայնացման աշխատանքներ։ Այս համատեքստում վարչական և քրեական գործերով էլեկտրոնային մոդուլների մշակման, ներդրման և գործարկման նպատակով առկա է համակարգերի պատկերն արտացոլող տեխնիկական առաջադրանք, որի հիման վրա հայտարարվել է համապատասխան մրցույթ և առկա է հաղթող կազմակերպություն: Սակայն համակարգերի ամբողջական գործարկման համար անհրաժեշտ է պարբերաբար, փուլ առ փուլ իրականացնել ընթացիկ քննարկումներ շահագրգիռ մարմինների հետ, կատարել փորձարկումներ, դրանց հիման վրա ըստ անհրաժեշտության փոփոխություններ կատարել մշակված լուծումներում՝ հիմք ընդունելով նաև այլ համակարգերի գործնական կիրառման ընթացքում արձանագրված խնդիրները: 
[bookmark: _GoBack]Հետևապես,  համակարգերի պատշաճ ներդրման և գործարկման համար կպահանջվի առավել երկար ժամանակ, քան նախապես սահմանված ժամկետներն են: Ուստի առկա է անհրաժեշտություն Գործողությունների ծրագրի 1-ին նպատակի 3-րդ գործողությամբ նախատեսված ժամկետը երկարաձգել 1 տարով, իսկ 4-րդ գործողությամբ նախատեսված ժամկետը երկարաձգել երկու եռամսյակով:
2) Ռազմավարությամբ որպես ռազմավարական ուղղություն որդեգրվել է նաև e-penitentiary էլեկտրոնային կառավարման համակարգը արդիականացնելու գաղափարը: Մասնավորապես, Ռազմավարությամբ ամրագրված է, որ նաև նորարարական տեխնոլոգիաների զարգացման միտումներին համահունչ՝ անհրաժեշտ է Պրոբացիայի ծառայությունների գործունեության արդյունավետությունը բարձրացնելու, փաստաթղթաշրջանառությունը կրճատելու, արդյունավետ, թափանցիկ և հաշվետու կառավարում ապահովելու նպատակով ծառայություններում արդիականացնել e-penitentiary էլեկտրոնային կառավարման համակարգը: Ընդգծվել է, որ չնայած այն փաստին, որ «e-penitentiary» էլեկտրոնային կառավարման համակարգը ներկայումս գործում է,  այն ունի արդիականացման կարիք, քանի որ ծրագրային հենքը մշակվել է շուրջ 6 տարի առաջ և չի բավարարում ժամանակակից պահանջմունքներին:
Գործողությունների ծրագրի 1-ին նպատակի 15-րդ գործողությամբ նախատեսվել է e-penitentiary էլեկտրոնային կառավարման համակարգի արդիականացումը իրականացնել 2023 թվականի 4-րդ եռամսյակի ընթացքում:
«E-penitentiary» համակարգի արդիականացումն ապահովելու նպատակով Արդարադատության նախարարությունը հայտարարել է պետական կարիքների համար բիզնես գործընթացների վերլուծության մրցույթ, որի արդյունքում հաղթող ճանաչված մասնակցի կողմից իրականացվել է համակարգի կարիքների գնահատում և արդիականացման ուղղությունների վերհանում։ Ըստ խորհրդատուի կատարած վերլուծության՝ առկա ծրագիրը հնացել է, անվտանգության առումով խոցելի է, չի բավարարում ներկա պահանջներին, և այն արդիականացնելու դեպքում չի կարող ամբողջապես լուծել քրեակատարողական համակարգում առաջացած խնդիրները։ Առաջարկ է կատարվել ստեղծել ամբողջությամբ նոր կառավարման համակարգ, որի վերաբերյալ էլ կազմվել է համապատասխան տեխնիկական բնութագիր։ 
Հետևապես, քանի որ նշված գործողության ընթացքում փաստացի իրականացվելու է ոչ թե առկա համակարգի արդիականացում, այլ նոր համակարգի ստեղծում՝ Գործողությունների ծրագրով տվյալ գործողության համար նախատեսված ժամկետը անհրաժեշտ է երկարաձգել մինչև 2024 թվականի 3-րդ եռամսյակը:
3) Ռազմավարությամբ, որպես ռազմավարական ուղղություն նախատեսվել է իրավաբանական անձանց էլեկտրոնային գրանցման e-register համակարգի արդիականացումը: Ռազմավարության մշակման ժամանակահատվածում համակարգի միջոցով հնարավոր չէր իրականացնել մի շարք գործառույթներ, որոնք արդյունավետ են ժամանակի խնայողության, վարչարարության նվազեցման, գործարար միջավայրի և մատուցվող ծառայությունների բարելավման ուղղություններում: Գործողությունների ծրագրի 1-ին նպատակի 17-րդ գործողությամբ արդիականացնել իրավաբանական անձանց պետական ռեգիստրի գործակալության էլեկտրոնային համակարգի արդիականացման ժամանակահատված է նախատեսվել 2023 թվականի 4-րդ եռամսյակը:
Իրավաբանական անձանց պետական ռեգիստրի արդիականացման գործընթացի ընթացքում առաջացել է անհրաժեշտություն ընդլայնել թվայնացման շրջանակները։ 
Մասնավորապես՝ առկա է անհրաժեշտություն թվայնացնել ոչ միայն Իրավաբանական անձանց պետական ռեգիստրի գործակալության ներկայիս գործառույթները, այլև «live event»-ի բաղադրիչ կյանքի փորձառությունների մասով գործառույթները, ինչը ներառում է ինչպես գոյություն ունեցող, այնպես էլ բիզնես ստեղծելու և վարելու հետ կապված բոլոր գործառույթների թվայնացում՝ տարբեր գերատեսչությունների գործառույթների ներգրավմամբ։ Այս տրամաբանությամբ կազմվել է համապատասխան հայեցակարգ, որն ընդունվել է «Պետական հատվածի արդիականացման չորրորդ ծրագրի» (ՊՀԱԾ IV) ղեկավար հանձնաժողովի և Տեղեկատվական համակարգերի կառավարման խորհրդի կողմից և որոշում է կայացվել Համաշխարհային բանկի վարկային միջոցներով այն իրականացնելու մասին։
Հարկ է նշել նաև, որ և´ Տեղեկատվական համակարգերի կառավարման խորհրդում, և´ ՊՀԱԾ IV ղեկավար հանձնաժողովում քննարկվել և ի գիտություն է ընդունվել, որ ռեգիստրի թվայնացման ընդլայնման և նոր բարեփոխման ծրագիր հաստատման արդյունքում անհրաժեշտություն է առաջանալու երկարաձգել նաև դրա իրականացման ժամկետները։
Ուստի, վերը ներկայացված շրջանակներում առաջացել է անհրաժեշտություն Գործողությունների ծրագրի 1-ին նպատակի 17-րդ գործողության ժամկետը երկարաձգել 1 տարով:
4) Ի թիվս այլնի, Ռազմավարությամբ ամրագրվել է նաև, որ առկա է  անհրաժեշտություն Հայաստանի Հանրապետության քաղաքացիական օրենսգրքի և հարակից օրենսդրության առանձին կարգավորումներ կամ ինստիտուտներ համապատասխանեցնել տնտեսական հարաբերությունների և մասնավոր իրավահարաբերությունների կարգավորման ժամանակակից մոտեցումներին, շուկայի արդի պահանջներին: Մասնավորապես, որպես ռազմավարական ուղղություն որդեգրվել է «Բաժնետիրական ընկերությունների մասին» օրենքում կատարված մեծածավալ փոփոխություններից զատ վերանայել կազմակերպաիրավական այլ ձևերի գործունեությունը կարգավորող իրավական դաշտը և նախատեսել առևտրային կազմակերպությունների իրավահարաբերությունները կարգավորող համապարփակ օրենսդրություն, որը կպարունակի կորպորատիվ կառավարման ժամանակակից լուծումներ, կնպաստի կապիտալ շուկայի զարգացմանը և ընդհանուր առմամբ ողջ կորպորատիվ միջավայրը կդարձնի ներդրողների համար առավել գրավիչ:
Ի կատարումն այս ռազմավարական ուղղության` Գործողությունների ծրագրի նպատակ 6-ի 4-րդ գործողությամբ նախատեսվել է առևտրային կազմակերպությունների վերաբերյալ իրավակարգավորումները համապատասխանեցնել կորպորատիվ իրավունքի ժամանակակից մոտեցումներին: 
Մասնավորապես, նախատեսվել է 2024 թվականի 1-ին կիսամյակի ընթացքում մշակել է առևտրային իրավաբանական անձանց գործունեությունը կարգավորող օրենքներում փոփոխություններ նախատեսող նորմատիվ իրավական ակտի նախագիծ:
Սակայն, մի շարք նախադրյալների առկայության պայմաններում անհնարին է դարձել Գործողությունների ծրագրով նախատեսված այդ գործողության կատարման ապահովումը 2024 թվականի  1-ին կիսամյակի ընթացքում: 	
Նախատեսված ժամկետներում գործողության կատարման անհնարինությունը առաջին հերթին պայմանավորված է աշխատանքների մեծածավալությամբ և բարդությամբ:  Միաժամանակ, տվյալ ոլորտում բարեփոխումներ իրականացնելու համար անհրաժեշտ է նաև միջազգային գործընկերների աջակցությունը, սակայն որոշակի բարդություններ են առաջացել նաև այս ոլորտում: Մասնավորապես, նախաձեռնությունը ներկայացվել է  միջազգային մի շարք գործընկերների, այդ թվում՝ Ասիական զարգացման բանկին, Եվրոպայի խորհրդին, ԵՄ տեխնիկական աջակցության ծրագրի թիմին, սակայն դեռևս նրանց կողմից որևէ որոշակի պատասխան չի ստացվել: 
Հարկ է ընդգծել նաև, որ այս գործողության կյանքի կոչման կապակցությամբ քննարկումներ են կազմակերպվել Հայաստանի ներդրումային խորհրդի (Investment Council of Armenia) ներկայացուցիչների հետ, ովքեր նախնական օժանդակության տարբերակներ են առաջարկել՝ միաժամանակ նշելով, որ նման բնույթի օժանդակությունը մեծածավալ աշխատանքներ է ենթադրում, հատկապես, որ համաձայնության դեպքում իրենք անհրաժեշտ բյուջեի համար կկարողանան դիմել միայն գալիք հունվարին և մոտ երկու ամիս դրա հաստատումը կպահանջի: Լրացուցիչ ընդգծվել է նաև, որ այս ընթացակարգերի բարեհաջող իրականացումից հետո անհրաժեշտ է լինելու ոլորտային փորձագետներ ներգրավել, ովքեր կաշխատեն հայեցակարգային փաստաթղթի ու նախագծի մշակման վրա:
Վերը ներկայացված փաստական տվյալների շրջանակներում, կարող ենք գալ այն հետևությանը, որ Գործողությունների ծրագրի նպատակ 6-ի 4-րդ գործողությունը 2024 թվականին 1-ին կիսամյակի ընթացքում կյանքի կոչելը անիրատեսական է և առկա է անհրաժեշտություն սահմանված ժամկետը երկարաձգել 1 տարով:
5) Արդարադատության նախարարությունը, կարևորելով արդի միտումներին և զարգացող տնտեսական հարաբերություններին համահունչ սնանկության ոլորտի շարունակական բարեփոխման անհրաժեշտությունը, նախաձեռնել է սնանկության ոլորտի օրենսդրության բարելավման գործընթաց, որի նպատակն է այն համապատասխանեցնել ժամանակակից պահանջներին և կարգավորել այն խնդիրները, որոնք չեն լուծվել արդեն իսկ կատարված բարեփոխումներով կամ որոնց անհրաժեշտությունը բացահայտվել է այդ փոփոխությունների կիրառման շրջանակներում: Սնանկության վարույթին առնչվող բոլոր հարցերը միատեսակ չափանիշներով և սկզբունքներով կարգավորելու կարևորությամբ պայմանավորված՝ Ռազմավարությամբ նախատեսվել է սնանկության ունիվերսալ օրենսդրության մշակման ռազմավարական ուղղությունը: 
Նշված ռազմավարական ուղղության շրջանակներում Գործողությունների ծրագրի 8-րդ նպատակում առանձնացվել են ««Սնանկության մասին» օրենքի բարեփոխումների շրջանակում անդրադարձ չկատարված և արդիական կարիքները, ինչպես նաև սնանկության բոլոր ընթացակարգային և նյութական ասպեկտները մեկ միասնական իրավական ակտով կարգավորելուն ուղղված օրենսդրական բարեփոխումների հայեցակարգի մշակում և քննարկում» և «Հայեցակարգի հիման վրա վեր հանված կարիքների և ուրվագծված խնդիրների համատեքստում սնանկության մասին օրենսդրության մեկ միասնական իրավական ակտի նախագծի մշակում և քննարկում» ռազմավարական գործողությունները, որոնց հիման վրա քայլեր են ձեռնարկվում համակարգային, համապարփակ և լիարժեք օրենսդրություն մշակելուն ուղղված հայեցակարգ մշակելու ուղղությամբ, որը կնախատեսի մեկ միասնական փաստաթղթով սնանկության վարույթին առնչվող բոլոր ընթացակարգային և նյութական ասպեկտների կարգավորումը։ 
Հարկ է նշել, որ Գործողությունների ծրագրի համաձայն՝ սնանկության ոլորտի օրենսդրական բարեփոխումների հայեցակարգի մշակումը և քննարկումը նախատեսվում է ավարտել մինչև 2023 թվականի 2-րդ կիսամյակը, իսկ հայեցակարգի հիման վրա վեր հանված կարիքների և ուրվագծված խնդիրների համատեքստում սնանկության մասին օրենսդրության մեկ միասնական իրավական ակտի նախագծի մշակումը և քննարկումը՝ մինչև 2024 թվականի 2-րդ կիսամյակը:
Ներկայումս, Ասիական զարգացման բանկի հետ համագործակցությամբ և միջազգային և տեղական փորձագետների ներգրավմամբ քայլեր են ձեռնարկվում համակարգային, համապարփակ և լիարժեք օրենսդրություն մշակելուն ուղղված հայեցակարգ մշակելու ուղղությամբ։ Ընդ որում, հարկ է արձանագրել, որ մինչ այս պահը կատարվել է ծավալուն աշխատանք, մասնավորապես՝ մշակվել են սնանկության օրենսգրքի հայեցակարգի նախագծման ուղենիշների վերաբերյալ զեկույցը, ինչպես նաև հայեցակարգի նախնական տարբերակը, կազմակերպվել են հանրային քննարկումներ: 
Հաշվի առնելով հայեցակարգի մշակման ընթացքում արձանագրված խնդիրները, բարեփոխումների բնույթն ու ծավալը, ներգրավված մարմինների շրջանակը՝ անհրաժեշտություն է առաջացել Գործողությունների ծրագրով 8-րդ նպատակի 2-րդ գործողության՝ հայեցակարգի հիման վրա վեր հանված կարիքների և ուրվագծված խնդիրների համատեքստում սնանկության մասին օրենսդրության մեկ միասնական իրավական ակտի նախագծի մշակման և քննարկման համար նախատեսված ժամկետը երկարաձգել մինչև կես տարի ժամկետով:
Մասնավորապես, նախատեսվում է սնանկության նոր օրենսգրքի նախագծով անդրադարձ կատարել մի շարք ինստիտուտների, դրանց բովանդակությանը, ներդնել միջազգային փորձում առկա առավել կիրառելի տարբերակները, հաշվի առնելով վարույթի առանձնահատկությունները՝ վերանայել մի շարք առանցքային կարգավորումներ: Նշված ծավալի աշխատանքը, հաշվի առնելով հայեցակարգի մշակման համար առաջած ժամկետային խնդիրները, բարդ կլինի պատշաճ կարգով ավարտին հասցնել Գործողությունների ծրագրով սահմանված ժամկետում: Բացի այդ, Արդարադատության նախարարությունը կարևորում է շահագրգիռ մարմինների ներգրավվածությունը սնանկության մասին օրենսդրության բարեփոխումների գործընթացում, ինչի կապակցությամբ անհրաժեշտություն է առաջանում կազմակերպել բազմաթիվ քննարկումներ շահագրգիռ անձանց ու կազմակերպությունների հետ: 
Ինչպես նշվեց, սնանկության ոլորտի օրենսդրության բարեփոխումներն Արդարադատության նախարարությունն իրականացնում է Ասիական զարգացման բանկի հետ համագործակցությամբ և օժանդակությամբ՝ ԱԶԲ կողմից տարածաշրջանում իրականացվող «Մասնավոր հատվածի և Պետություն-մասնավոր գործընկերության ծրագրերի օրենսդրության և քաղաքականության զարգացան մասին» տեխնիկական աջակցությամբ օժանդակման ծրագրի շրջանակներում, որի արդյունքում սնանկության նոր օրենսգրքի նախագծի մշակման և քննարկման գործընթացում ներգրավվելու են նաև ԱԶԲ-ի միջազգային և տեղական փորձագետներ, որոնց համատեղ աշխատանքի արդյունավետությունն ապահովելու նպատակով անհրաժեշտ է նախատեսել աշխատանքների կազմակերպման համար ողջամիտ ժամկետներ:

2. Առաջարկվող կարգավորման բնույթը.
Նախագծով առաջարկվում է`
	1. Գործողությունների ծրագրի 1-ին նպատակի 3-րդ գործողության, այն է՝ «Մշակել, ներդնել և գործարկել «Էլեկտրոնային դատարան» դատական գործերի էլեկտրոնային կառավարման միասնական համակարգի վարչական գործերով էլեկտրոնային մոդուլը» կատարման ժամկետ սահմանել 2024 թվականի 3-րդ եռամսյակը:
2. Գործողությունների ծրագրի 1-ին նպատակի 4-րդ գործողության, այն է՝ «Մշակել, ներդնել և գործարկել «Էլեկտրոնային դատարան» դատական գործերի էլեկտրոնային կառավարման միասնական համակարգի քրեական գործերով էլեկտրոնային մոդուլը» կատարման ժամկետ սահմանել 2024 թվականի 4-րդ եռամսյակը:
	3. Գործողությունների ծրագրի 1-ին նպատակի 15-րդ գործողության, այն է՝ «Արդիականացնել e-penitentiary էլեկտրոնային կառավարման համակարգը» կատարման ժամկետ սահմանել 2024 թվականի 3-րդ եռամսյակը:
	4. Գործողությունների ծրագրի 1-ին նպատակի 17-րդ գործողության, այն է՝ «Արդիականացնել Իրավաբանական անձանց էլեկտրոնային գրանցման e-register համակարգը» կատարման ժամկետ սահմանել 2024 թվականի 4-րդ եռամսյակը:
5. Գործողությունների ծրագրի 6-րդ նպատակի 4-րդ գործողության, այն է՝ «Առևտրային կազմակերպությունների վերաբերյալ իրավակարգավորումները համապատասխանեցնել կորպորատիվ իրավունքի ժամանակակից մոտեցումներին» կատարման ժամկետ սահմանել  2025 թվականի 1-ին կիսամյակը:
6. Գործողությունների ծրագրի 8-րդ նպատակի 2-րդ գործողության, այն է՝ «Հայեցակարգի հիման վրա վեր հանված կարիքների և ուրվագծված խնդիրների համատեքստում սնանկության մասին օրենսդրության մեկ միասնական իրավական ակտի նախագծի մշակում և քննարկում» կատարման ժամկետ սահմանել 2025 թվականի 1-ին կիսամյակը:

3. Նախագծի մշակման գործընթացում ներգրավված ինստիտուտները, անձինք և նրանց դիրքորոշումը.
Նախագիծը մշակվել է Արդարադատության նախարարության «Օրենսդրության զարգացման կենտրոն» հիմնադրամի կողմից:

4. Ակնկալվող արդյունքը.
Կատարվող փոփոխությունների արդյունքում ակնկալվում է ապահովել Գործողությունների ծրագրով նախատեսված որոշ գործողությունների կատարում՝ առավել իրատեսական ժամկետներում:

5. Նախագծի ընդունման կապակցությամբ լրացուցիչ ֆինանսական միջոցների անհրաժեշտության և ծախսերում սպասվելիք փոփոխությունների մասին.
Նախագծերի ընդունման կապակցությամբ Հայաստանի Հանրապետության պետական բյուջեում ծախսերի և եկամուտների ավելացումներ կամ նվազեցումներ չեն նախատեսվում:

6. Կապը ռազմավարական փաստաթղթերի հետ.
Նախագծի ընդունումը չի բխում որևէ ռազմավարական փաստաթղթից։

